
ALISHER NAVOIY TARJE`BANDLARIDA MAY TALQINI 

 
Nazora BEKOVA,  

BuxDU dotsenti, filologiya fanlari nomzodi, 
Shahlo HALIMOVA, 

 BuxDU magistranti 
 

Sharq xalqlari tafakkuri tarixiga chuqur ildiz otgan tasavvuf 
ta`limotini yaxshi bilmay turib Navoiy badiiyatini, dunyoqarashi va 
adabiy me`rosini barcha murakkabliklari falsafiy teranligi bilan to`liq 
holda to`g`ri, haqqoniy yoritib berish mushkul. Navoiy me`rosi yaxlit bir 
adabiy borliq, bebaho ma`naviy xazina va yana muhimi shundaki, 
shoirning o`lmas, hayotbaxsh g`oyalari dunyoviy asarlarida qanday 
porlab tursa, biz bir chekkaga olib qo`ymoqchi bo`lgan ilohiy asarlarga 
ham shunday kuch bilinib, nur taratib turadi. Zotan, ular zohiriy jihatdan 
shunday, aslida esa, botiniy ma`nolari mohiyatiga ko`ra bir xil falsafiy-

tasavvufiy qarashlar silsilasiga borib taqaladigan o`zaro uzviy aloqador 
asarlar bo`lib birini ikkinchisisiz tushunish qiyin. Mir Alisher ijodida 
zulma`naynlik hodisasi-zohiriy va botiniy ma`nolar uyg`unlashuvi 
yetakchilik qiladi. Shoir g`azallarining zohiriy ma`nolari zamirida 
yuksak botiniy g`oyalar yashiringan bo`lsa, tarje`bandlarining zamirida 
ham botiniy tafakkur , urfoniy falsafa yashirinligi kuzatiladi.  

Ma`lumki, ramziy-ma`rifiy asarlardagi timsollar asarni tahlil 
qilishda “kalit”, “ochqich” vazifasini o`taydi. Agar biz mana shu 
ramzlarning tub mohiyatiga yetsak, muallifning aytmoqchi bo`lgan 
fikrini darrov bilib olamiz.  

Navoiyning “Favoyid ul-kibar” va “ G`aroyib us-sig`ar” devonlari 
tarkibidagi tarje`bandlarda ham bir qator shunday timsollar qo`llanganki, 
ularni tahlil etish orqali shoirning sir-asroridan xabardor bo`lamiz. 
Tarje`bandlarni o`qir ekanmiz, unda ko`proq may va uning kuchi, 
xususiyatlari, ta`riflariga duch kelamiz.  

 
Yana mug` dayriga kirdim sarmast,  
May tut, ey mug`bachayi bodaparast. [Навоий,1988:459] 

 
Xo`sh, baytda qo`llangan “mug` dayri”, “may”, “mug`bacha”, 

“bodaparast” so`zlaridan murod ne?  
O`z-o`zidan ayonki, Navoiy zikr etgan may biz tasavvur etgan 

yoxud bilgan ichimlik emas. Shoir buni aslo nazarda tutmagan. Bil`aks, 
o`ta taqvodor va pokdomon bo`lgan Navoiy zamonasining ishratparast, 
mayxo`r kishilarini qahr-u g`azab bilan tanqid ostiga olib, sharobni 
“ummul xabois” , ya`ni barcha yomonliklar, “falokatlar onasi”,- deb 
e`lon qilgan. “Hayrat ul-abror” dostonida bo`lsa, badmastlarning 
masxarali hajviy qiyofasini yaratib, ularni elga sharmanda etgan. 
Misrada shoir mayni ilohiy ishq-ma`rifat, donish ishtiyoqining avji 
qiyomi, yor jamoli mushohadasidan oshiq dilida paydo bo`lgan kuchli 
zavq – ilhomning, behad xursandchilikning, sururning ramziy ifodasi 
sifatida tilga olgan. Ya`ni lirik qahramon “mug` dayri” – ma`naviy 
poklanish maskaniga qadam qo`ygan. Oshiq mayga berilgan 
mug`bachadan, ya`ni sodiq murid, chin oshiqdan mayni ulashishini 
so`raydi.  

Navoiyning “Xazoyin ul-maoniy” tarkibidagi “Favoyid us-sig`ar” 
devonida keltirilgan tarje`bandning boshlang`ich baytlari orqali ham 
mayning urfoniy mazmuniga urg`u berganligiga guvoh bo`lishimiz 
mumkin. 

Ketur soqiy, ul mayki subhi alast,  
Aning nash`asidin ko`ngul erdi mast.  
Mayekim qilur, qo`ysalar jom aro,  
O`zi mast-u kayfiyati mayparast.  

 
Ma`rifiy adabiyot sirtdan qaralganda mayni ulug`lovchi va 

mayxo`rlikni targ`ib etuvchi adabiyotdir. Lekin undagi may va 
mayparastlik doirasidagi barcha tushunchalar mutlaqo ko`chma ma`noga 
ega.  

Navoiyning ta’kidicha, may kishini g`amdan xalos etuvchi asosiy 
kuch. Zotan, may-shodlik timsoli ekan, u g`amning aksi-dushmanidir. 
Shuning uchun ham uning lirik qahramoni g`amdan qutulishning birdan-
bir yo`li sifatida may ichishni tushunadi. Masalan:  

 
Ketur, soqiyo mujdayi jomidin  
Ki pajmurda bo`lmishmen anjomdin. [Навоий,1988:513]  
 

Shunda ham ziyrak Navoiy may-sharob (ichimlik) ni nazarda tutmagan, 
balki soqiy-piri komildan ma`rifat ilmini istayotgan lirik qahramonining 
kechinmalarini tasvirlayapti.  

May timsoli Navoiyda hijron azoblaridan qutilish vositasi sifatida 
ham talqin etiladi. Uning lirik qahramoni eng og`ir hijron (hijron bu 
yerda keng ma`noda bo`lib, g`urbat tushunchasi ham qo`shilib keladi) 
daqiqalarida birdan-bir himoyachi sifatida mayga, soqiyga murojaat 
qiladi.  

 
Qani soqiyi gul`uzorim mening,  
Ki, jon qasdi etmish xumorim mening .  
Firoq ichra ko`p mehnat-u dardu ranj,  
Chiqibtur tani xoksorim mening. [Навоий,1988:517] 

 
Quyidagi baytlar orqali esa Haq jamoliga erishish uchun mayga 

oshnolik oshiqni asosiy maqsadiga erishishidan dalolat beradi:  
 
Burun zuhdu taqvoni aylab ishor, 
Dedim kim, yetishmas safoyi manga. 
Borib xonaqoh ichra qildim maqom, 
Bu mano xud o’ldi baloyi manga. 

Boqib xilvat-u zikr-u sajjodani, 
Zuhr etdi har dam riyoyi manga. 
Bulardin o’zimni xalos ayladim, 
Kiy, tohsil o’lg’ay fanoye manga. 
Xarobot aro kirdim oshufta hol, 
May istarg’a ilgimda singan safol [Навоий, 1988:515] 

 
Demak, lirik qahramon Zuhd-u Taqvoni izhor qilib, Xonaqohga 

borib, kecha-kunduz ibodat, sajda qilgan. Safoga erishishi uchun 
qilingan bu maqsad unga balolar va riyo keltiradi. Bundan xalos bo’lish 
uchun, Fano-yo’qlik olamiga qadam qo’yadi.Omiq uchun Zuhd-begona. 
Shu bois “May”ga tashnalik,oshnolik Uni maqsadga tomon olib boradi, 
Baytlardagi “Singan safol”-singan ko’ngil. Buni butun qilish uchun may, 
ya’ni irfoniy Zuhr istaydi.  

Navoiy ijodi xazinasining asosiy mohiyatini uning insonparvarligi 
tashkil qilib,barcha g’oyalari ana shu maqsad atrofida uyushadi. Bu 
holatni may mavzusidagi she’rlarida ham yaqqol sezamiz. Navoiyning 
tarje’bandlarida keltirilgan may obrazining turli xil ma’nolari va 
mayning turli vositalar sifatida qo’llanilishini ko’rdik. Umuman, 
Navoiyda may bir necha ma`no kasb etib, lirik qahramonning turlicha 
kayfiyatini ifoda qilsa-da, baribir, hammasining markazida inson va 
uning kechinmalari yotadi. Lirik qahramon hijron azoblari va yorning 
yoki zamondoshlarining jabr-zulmlaridan qutulish uchun may istaydi. 
Demak, uning may istashining sababchisi ham – lirik qahramonni ana 
shu holga keltirgan insonlar, ma`shuqa va zamondoshlari, desak 
adashmaymiz.  

